
తాలాంకనందినీపరిణయము








		
సుదతి శిరము నంటె సుగ్రీవమైత్రిని

గనుగొనంగ రామకథ యనంగ.

	చ.	
హితకరరాగసంభృత మహీనసుఖాంచితపారవశ్యసం

గతముకుళీకృతాంబకయుగంబు, గళచ్చలకేశబంధ మా

తతపుటకీకృతాంగక ముదంచితనిశ్వసనావిలాసమౌ

రతిసుఖతుల్యమై దగె శిరంబున సంపెఁగతైల మంటఁగన్.

	గీ.	
కమ్మతేనె వెడలగ్రక్కు భృంగము లట్లు

సురభితైల మంట కురులు దనరెఁ

బుష్పధూళి దొఱయు పూవుటమ్మన బచ్చి

పసపుటటక లిడఁగ బడఁతి దనరె.

	క.	
కుటిలాలకకును గందపు

టటకలు పన్నీరు కురులయందు జిలుకుచుం

గిటగిటను నులిమె కరయుగ

కటకరటఝళంఝళత్ప్రకటరవ మెసఁగన్.

	మ.	
సమశీతోష్ణసుగంధజీవనములం జల్లింపుచుం గొంద ఱిం

దుముఖు లొరులఁ జిక్కు వాపుచు లసద్ద్యోవాహినీవారికుం

భములం బంగరుచెంబు ముంచుచు లసత్ప్రౌఢస్థితిన్ రేవతీ

రమణీపుత్రికి జల్కమార్చిరి శుభారంభక్రియాలోలలై.

	సీ.	
ఆననేందుద్యుతి నలమి దృగ్జలజముల్

        దెప్పఱిల్లఁగనీక గప్పి గవిసి

భాసురతాటంకభాస్కరదీధితుల్

        ధారాళకీలాలధార ముంచి

బుడ్డిచెంబులు ముంచు బుడబుడాత్కారముల్

        ఘనగర్జితధ్వను ల్గలయఁ బర్వి

బాహుమూలప్రభాబహులచకచ్చకల్

        మెఱుపులై వక్షోజగిరుల గ్రమ్మి

